
5.- Un cesto de mazás

Facendo memoria 

A historia debe ser revisada, contada e explicada con rigor
 ás xeracións que non viviron en épocas anteriores, o que
significa que non pode deixarse de lado ás mulleres que
formaron parte dela e a construíron.

É significativo e pernicioso este silencio que
tradicionalmente cae sobre as mulleres e faise necesario
rompelo porque non se pode cambiar a sociedade actual
sen saber como chegamos até aquí, ignorando de onde
veñen moitos dos estereotipos que están funcionando como
elementos de  discriminación, de obxectualización e de
violencia contra as mulleres.

A memoria histórica debe ter, pois, unha perspectiva de
xénero que recupere a realidade, para restituír eses baleiros
que ofrecen unha visión espuria e parcial dos
acontecementos e das persoas que participaron neles, pero
tamén, para recompilar e proporcionar modelos

imprescindibles no marco dunha educación que pretenda ser igualitaria.

É importante corrixir esta eiva, a do relato histórico que tradicionalmente se fixo, desde o
punto de vista do coñecemento, porque, con el, se transmiten uns patróns de pensamento
limitadores: a idea de que as mulleres ao longo da historia só optaron por un puñado de
tarefas acordes co “seu xénero” e coas derivacións e obrigas que isto comporta (horarios e
traballos compatibles coa maternidade, determinadas vocacións orientadas
fundamentalmente aos coidados …), cando en realidade non foi sempre así. Neste sentido é
reveladora unha nova que aparecía o 8 de marzo de 2018 nun diario da nosa Comunidade,
na que se dicía que so dúas de cada dez biografías da Wikipedia son de figuras femininas.

Pero é que ademais do coñecemento necesario das nosas antecesoras e das súas achegas,
tamén é importante recuperar esa  memoria histórica desde unha perspectiva que ten que
ver coa creación e a creatividade. Con demasiada frecuencia as mulleres carecen de
modelos cos que poder identificarse, motivarse, compararse, inspirarse…



No noso día a día, actividades tan simples como ir a un museo, escoitar a radio, abrir un
manual de literatura ou de ciencias son suficientes para caer na conta e comprobar que as
voces das mulleres, durante séculos, foron ignoradas e silenciadas.

Un cesto de mazás

Montse Fajardo realizou unha recompilación de
historias das vítimas da represión da ditadura
militar do xeneral Franco, para recuperar a súa
memoria. Estas mulleres da nosa historia e o
libro no que apararecen serviron de inspiración
para o título deste capítulo.

Aquí podes escoitar algún momento da
presentación que a autora fixo do seu libro.

Fajardo Pérez, M. (2015). Un cesto de mazás: Memoria das vítimas do 36 e o tempo
que veu. AUTOR-EDITOR

Para ler

A historiadora da época contemporánea Michelle
Perrot e o historiador da época medieval George
Duby, ambos os dous da Universidade de París,
coordinaron esta extensa obra na que se trata de
descubrir unha parte esquecida dentro da historia
da humanidade, a historia das mulleres.

Duby, G. e Perrot, M. (2000).: Historia de las
mujeres en Occidente, 5 vols., Taurus
Minor/Santillana, Madrid.

Tradución dun fragmento da obra:

Hai que escribir unha historia das mulleres?
Durante moito tempo, a pregunta careceu de

sentido ou non se presentou sequera. Destinadas ao silencio da reprodución maternal
e caseira, na sombra do doméstico que non merece terse en conta nin contarse,
teñen acaso as mulleres unha historia? Elemento frío dun mundo inmóbil, son auga

https://www.lavozdegalicia.es/noticia/fugas/2015/10/14/restituir-memoria/00031444831767408738787.htm


estancada mentres o home arde e actúa: dicíano os antigos e todos o repiten.
Testemuñas de escaso valor, afastadas da escena onde se enfrontan os heroes
donos do seu destino, ás veces auxiliares, raramente actrices  -e, mesmo entón, só
debido ao enorme fracaso do poder- son case sempre suxeitos pasivos que aclaman
aos vencedores e se laian da súa derrota, eternas choromiqueiras cuxos coros
acompañan ás caladas todas as traxedias.

E ademais, que se sabe das mulleres? As pegadas que deixaron proveñen menos
delas mesmas  -pois ´non sei nada; xamais lin nada´- que da mirada dos homes que
gobernan a cidade, constrúen a súa memoria e administran os seu arquivos.

(...) E elas, que din elas? A historia das mulleres é, en certo modo, a do seu acceso á
palabra.

Proposta de actividade

As voces da memoria

 
É importante recuperar as voces das persoas para manter viva a historia. Aquí están
recollidas as de tres mulleres que foron senlleiras nas súas respectivas profesións e
que debido á barbarie fascista que arrasou o Estado español co golpe de estado do
xeneral Franco tiveron que vivir afastadas do seu fogar, pero que, aínda así, seguiron
loitando, cada unha segundo o seu propio camiño.

Mais a historia non só é a que escriben as pesoas relevantes de cada momento, a
historia tamén está formada polas experiencias de toda a cidadanía. Así que unha
proposta interesante de actividade pode ser recoller, nas voces das súas
protagonistas a historia persoal das mulleres que forman parte das familias do noso
alumnado.

Pódeselles pedir que recollan historias con gravacións das voces das súas nais,
avoas ou bisavoas nas que falen de como era a súa escola, as súas diversións, a
relación cos rapaces, etc.

Voz de María Casares

Voz de Maruxa Mallo

Voz de Dolores Ibárruri

Ferramenta TIC

Unha ferramenta que permite facer podcast
(gravacións que poden ser emitidas por Internet) e que pode
utilizar o teu alumnado para esta actividade é Podomatic.

Para acceder á ferramenta vai a: https://www.podomatic.com 

